
GOUVÈNÈ HOCHUL ANONSE ÈD FINANSYÈ INIVÈSITE POU PLIS VETERAN NAN 
NOUYÒK  

  
Pwogram bousdetid pou veteran nan Nouyòk la pral bay plis veteran mwayen pou 

yo jwenn aksè a èd finansye  
  
  
Gouvènè Kathy Hochul te anonse jodi a ekspansyon Pwogram Bousdetid pou Veteran 
Eta Nouyòk la, ki pral pèmèt plis veteran jwenn aksè a èd finansye enpòtan pou 
inivèsite. Anba ekspansyon istorik sa a, tout veteran ki te sèvi omwen katran nan sèvis 
aktif kounye a kalifye pou bousdetid konplè. Anvan, se sèlman veteran ki te sèvi nan 
konba yo oswa nan yon teyat operasyon espesifik ki te kalifye pou resevwa Bousdetid 
pou Veteran yo.  
  
"Chak moun ki te angaje kòm manm fòs lame nou yo te fè sèman pou defann nasyon 
nou an ak valè nou yo. Nou gen yon dèt rekonesans anvè yo ki p ap janm ka vrèman fin 
peye, epi nou gen yon obligasyon pou sipòte yo pandan y ap retounen nan lavi sivil," 
Gouvènè Hochul te deklare. "Bousdetid pou Veteran ki amelyore a, ki antre an vigè 
jodi a, pral ede moun ki te sèvi peyi nou an jwenn aksè a opòtinite edikasyonèl ak 
pwofesyonèl pandan y ap kòmanse pwochen pakou nan lavi yo. Nou rekonesan pou 
sèvis yo epi Nouyòk ap toujou sipòte moun k ap pwoteje eta nou an ak peyi nou an."  
  
Pwogram Bousdetid pou Veteran ki elaji a se yon pati nan angajman kontinyèl Gouvènè 
Hochul pou kreye opòtinite pou veteran ak manm sèvis aktif k ap sèvi nasyon nou an. 
Bousdetid pou Veteran yo, ke Kòporasyon Sèvis Edikasyon Siperyè Eta Nouyòk la 
administre, bay veteran ki kalifye yo jiska pri total frè ekolaj premye sik SUNY nan kolèj 
ak pwogram fòmasyon pwofesyonèl apwouve yo atravè Eta Nouyòk.  
  
Gran pwen pwogram yo enkli:  

• Elijibilite Elaji: Veteran ki gen omwen katran sèvis aktif oswa moun ki te sèvi 
nan konba epi ki te resevwa yon egzonerasyon onorab kapab kalifye kounye a.  

• Fleksibilite pou Etid Aplentan ak Tan Pasyèl: Veteran k ap pouswiv edikasyon 
aplentan oswa a tan pasyèl kapab benefisye kounye a, sa ba yo plis fleksibilite.  

• Avantaj Kowòdone: Veteran yo ka maksimize èd finansye federal ak benefis GI 
Bill ansanm ak sipò eta a, paske benefis Montgomery GI Bill oswa sibvansyon 
Pell yo pa diminye sibvansyon yo.  

• Aplikasyon pandan tout ane a: Yo aksepte aplikasyon pandan tout ane a, sa ki 
ofri plis fleksibilite pou veteran yo k ap planifye edikasyon yo.  

  
Pou plis enfòmasyon oswa pou aplike, vizite sitwèb VTA a.  
  
Plis Opòtinite pou Veteran yo ak Fanmi yo  
Angajman Nouyòk anvè veteran yo ak fanmi militè yo kontinye ak pwogram sipò edikatif 
ak finansye solid, tankou:  
  

• Bousdetid pou Ankourajman ak Omaj pou Rekonesans Amelyore pou Militè 
(Military Enhanced Recognition Incentive and Tribute, MERIT) – Bay bousdetid 
lekòl, frè lekòl, ak lojman ak manje pou moun ki sou kont rezidan Eta Nouyòk ki 
te andikape grav oswa ki te pèdi lavi yo pandan sèvis militè a.  

• Prim Rejan pou Pitit Veteran ki Mouri oswa Andikape yo – Bay prim anyèl pou 
etidyan premye sik ki kalifye ki gen paran ki te sèvi pandan lagè epi ki te soufri 
andikap grav oswa lanmò.  

• Edikasyon pou Veteran (Vet Ed) – Sipòte pwogram edikasyon ak fòmasyon 
apwouve pou itilizasyon GI Bill®, pou asire ke benefisyè ki kalifye yo ka 
maksimize benefis edikasyon federal yo.  

  
Prezidan Kòporasyon Sèvis Ansèyman Siperyè, Doktè Guillermo Linares, te 
deklare, "Nan HESC, nou fyè pou ede reyalize angajman Gouvènè Hochul anvè 
veteran Nouyòk yo atravè ekspansyon istorik Pwogram Bousdetid pou Veteran yo. Lè 
nou retire baryè finansye ki anpeche edikasyon siperyè, nou onore sèvis vital moun ki te 
mete inifòm nasyon nou an ak gwo sakrifis fanmi yo te fè. Ekspansyon sa a asire ke 
plizyè milye lòt veteran ka jwenn aksè a èd yo te touche a epi bati avni yo merite isit la 
nan Nouyòk."  
  
Komisè Depatman Sèvis Veteran Eta Nouyòk la, Viviana M. DeCohen, te deklare, 
"Etap transfòmasyon sa a afime sa nou te toujou konnen: sèvis chak veteran enpòtan. 
Lè Nouyòk elaji aksè a sipò pou lajan pou peye lekòl, li kreye nouvo chemen pou 
veteran yo reyisi nan edikasyon siperyè, nan mache travay la, ak nan kominote yo. Nou 
rekonesan anvè Gouvènè Hochul pou angajman san fay li anvè tout moun ki te sèvi 
peyi yo."  
  
Rektè State University of New York (State University of New York, SUNY) la, John 
B. King, Jr., te deklare, "SUNY fyè pou l bay opòtinite eksepsyonèl nan edikasyon 
siperyè pou veteran yo ak tout moun ki reponn a apèl pou sèvi nasyon nou an. 
Ogmante enskripsyon ak siksè veteran yo se yon pati nan angajman SUNY anvè 
divèsite, ekite ak enklizyon, epi atravè ekspansyon Gouvènè Hochul ak Lejislati Eta a 
nan Pwogram Bousdetid pou Veteran yo, nou anvi ede plis Nouyòkè fè tranzisyon pou 
retounen nan lavi sivil epi jwenn diplòm ki pral ede yo kontinye sèvi kòm lidè nan 
kominote yo epi aksede a yon sitiyasyon sosyal ki miyò."  
  
Konsèy Administrasyon Inivèsite Eta Nouyòk la te deklare, "Veteran yo ak fanmi 
militè yo jwe yon wòl enpòtan nan fè vil nou yo, eta nou yo ak nasyon nou an yon pi bon 

kote, epi nou onore pou nou genyen yo kòm yon pati nan kominote SUNY nou an. 
SUNY fyè pou fasilite Bousdetid pou Veteran Gouvènè Hochul la ki elaji pou elèv ki 
kalifye yo epi asire yo gen resous ki nesesè pou yo reyisi nan Eta Nouyòk."  
  
Chanselye Inivèsite Vil Nouyòk, Felix V. Matos Rodriguez, te deklare, "CUNY 
travay di pou kreye yon anviwònman akeyan ak sipòtif pou 3,000 elèv nou yo ki se 
manm sèvis oswa veteran, moun brav ki vrèman reprezante divèsite Nouyòk. 
Ekspansyon Gouvènè Hochul la pou Bousdetid pou Veteran yo pral ede plis veteran 
rantre nan CUNY, kote nou ofri sipò espesyalize pou ede manm sèvis k ap an 
tranzisyon, veteran yo ak fanmi yo jwenn aksè a resous, adapte yo ak lavi sivil, epi 
konstwi yon fiti ki pwospè."  
  
Senatè Eta Jessica Scarcella-Spanton te deklare, "Pandan veteran ak militè nou yo 
ap retounen nan lavi sivil, li enperatif pou eta nou an ba yo tout opòtinite pou yo reyisi 
nan pakou edikasyonèl yo, pwofesyonèl ak pèsonèl lavni yo. Mwen rekonesan pou 
patenarya Gouvènè Hochul nan elaji Pwogram Bousdetid pou Veteran yo paske moun 
ki te sèvi nasyon nou an merite sipò pandan y ap pouswiv edikasyon siperyè. Mwen 
anvi kontinye travay sou fason pou elaji avantaj edikasyonèl ak pwofesyonèl sa a ak lòt 
benefis pou militè ak veteran nou yo, pou asire ke Eta Nouyòk se pi bon kote pou yo 
menm ak fanmi yo rele lakay yo."  
  
Manm Asanble Steve Stern, te deklare, "Antanke Prezidan Komite Afè Veteran 
Asanble Eta Nouyòk la, mwen bat bravo pou inisyativ Gouvènè Hochul la pou elaji 
opòtinite edikasyon abòdab pou gason ak fanm brav ki te sakrifye anpil pou pwoteje 
gran nasyon nou an. Pwogram Prim Eskolè pou Veteran yo ap pèmèt alawa veteran 
konba yo ak moun ki gen katran sèvis san yo pa pase tan nan konba jwenn aksè ak 
kolèj SUNY yo ak fòmasyon pwofesyonèl san peye frè eskolè, an kowòdinasyon avèk 
benefis pwojè lwa GI a. Anplis de sa, etidyan aplentan ak a tan pasyèl yo ap kalifye, yon 
avantaj enpòtan pou veteran ki dwe balanse lekòl, travay ak obligasyon familyal yo. 
Veteran nou yo merite plis pase remèsiman nou, yo merite yon sipò enpòtan ki pral ede 
yo jwenn konpetans yo bezwen nan yon espas travay k ap chanje."  
  
  

###  

